
Adar Cymraeg mewn Coedwig Americanaidd*™

Jerry Hunter

Mae Llenyddiacth Gymraeg America yn faes academaidd newydd ac felly nid ar
chwarae bach y mentrir diffinio’r agweddau creiddiol amo ac ateb y cwestiynau
sy’n ganolog iddo. Rwyf wedi bod yn ymgodymu ag un o’r cwestiynau hyn ers
nifer o flynyddoedd bellach, sef: i ba raddau y gellid sén am lenyddiaeth Gymraeg
America fel maes neu bwnc ar wahén i lenyddiaeth Gymraeg Cymru? Credaf fod
mwy nag un ateb a bod yr atebion hynny i’w canfod yn y dystiolaeth gynradd
ei hun. Mae’n bosibl y dylid aralleirio’r cwestiwn hwn a gofyn: i ba raddau yr
oedd beirdd, llenorion, beirniaid, golygyddion a darllenwyr Cymraeg America yn
credu’u bod yn perthyn i ddiwylliant llenyddol Cymraeg Americanaidd? Rwyf
wedi awgrymu bod y dystiolaeth yn caniatdu i ni gasglu bod o leiaf rai Cymry
Americanaidd yn synio am lenyddiaeth Gymraeg yr Unol Daleithiau yn y modd
hwnnw cyn diwedd y 1850au.’

Bid a fo am arwyddocdd cymdeithasau Cymraeg, Eisteddfodau a
gweithgareddau eraill sy’n tystio i dwf diwylliant llenyddol Cymraeg America,
mae’n rhaid mai datblygiad gwasg gyfnodol Gymraeg yr Unol Daleithiau yw’r
ffactor mwyaf allweddol. Os oedd y wasg gyfnodol yn ganolog i ddiwylliant
llenyddol Cymru’r bedwaredd ganrif ar bymtheg, roedd hyd yn oed yn bwysicach
yn y Gymru Americanaidd newydd gyda chymunedau Cymraeg wedi’u gwasgaru
ar draws y cyfandir mawr hwnnw.

Roedd llyfrau Cymraeg wedi’u cyhoeddi yn achlysurol yn America ers 1721,
ond ni fyddai cyfnodolyn gan Gymry America tan y 1830au. Wedi methiant
cyhoeddiad byrhoedlog ym 1832, Cymro America, dechreuwyd yr hyn y gellid
ei ystyried yn Oes Aur Gwasg Gymraeg America ym 1838; daeth rhifyn cyntaf Y
Cyfaill o’r Hen Wlad o wasg yn Efrog Newydd ym mis Ionawr y flwyddyn honno.
Y Parchedig William Rowlands oedd y golygydd, ac roedd yn cyhoeddi’r misolyn
swmpus hwn ar gyfer Methodisitiaid Calfinaidd Cymraeg yr Unol Daleithiau.
Ond er ei fod yn ymdrechu’n ddiwyd i gefnogi buddiannau’i enwad, nod William
Rowlands oedd gwasanaethu Cymry America yn gytfredinol, fel y dengys ymchwil
ddiweddar Rhiannon Heledd Williams.? Yn fuan ar 61 i’r cylchgrawn ymddangos
daeth cyfnodolion Cymraeg Americanaidd eraill i ymuno a’r Cyfaill, ond y cyfnod
cynnar hwnnw yn hanes cyfnodolyn Cymraeg Methodisitiad Calfinaidd Cymraeg
yr Unol Daleithiau sydd o bwys yng nghyd-destun y drafodaeth hon.

Rwyf am ganolbwyntio ar gerdd a gyhoeddwyd gan Eos Glan Twrch yn ¥

* Traddodwyd y ddarlith hon yng nghyfarfod blynyddol y Cymmrodorion yn Eisteddfod
Genedlaethol Glyn Ebwy, 2010. Mae wedi’i seilio’n rhannol ar ddarlith a draddodwyd yng
nghynhadledd CSANA yn Cincinnati ym mis Ebrill 2007.

1 Jerry Hunter, Y Traddodiad Llenyddol Coll’, Taliesin (Gwanwyn, 2003), 13-44; Jerry Hunter,
Sons of Arthur, Children of Lincoln [:] Welsh Writing from the American Civil War (Caerdydd:
Gwasg Prifysgol Cymru, 2007), tt. 27-41.

2 Bydd Rhiannon Heledd Williams yn cyflwyno’i thraethawd PhD ar William Rowlands a’r
Cyfaill yn ystod y misoedd nesaf (Ysgol y Gymraeg, Prifysgol Bangor).

Cyfaill o’r Hen Wlad ym mis Gorffennaf 1838. John Edwards oedd enw go iawn
y bardd hwn; ganwyd ef yn Nhynyfedw, plwyf Llanuwchllyn, ym 1806. Yn 6l
yr ysgrifau coffa a gyhoeddwyd yn dilyn ei farwolaeth ym 1887, ‘cafodd beth
addysg o dan Michael Jones,” sef tad Michael D. Jones. Dechreuodd farddoni pan
oedd yn ifanc iawn.’ Ymfudodd i’r Unol Daleithiau ym 1828 pan oedd yn ddwy
ar hugain oed gan ymgartrefu yn ninas Efrog Newydd. Gan ddangos y modd y
trawsblannwyd arferion a sefydliadau diwylliannol o’r Hen Wlad mewn gwlad
newydd, aeth John Edwards, ac yntau’n gyn-aelod o Gymdeithas Cymreigyddion
Llanuwchllyn, yn aelod gweithgar o Gymdeithas Cymreigyddion Efrog Newydd,
ac erbyn canol y 1830au ef oedd Llywydd y Gymdeithas honno. Dewiswyd ef
hefyd yn ddiacon yng nghapel Methodisitiaid Calfinaidd Cymraeg Efrog Newydd,
ac o ystyried y ffaith ei fod yn troi i’r ffasiwn raddau mewn cylchoedd Cymreig a
Chymraeg yn y ddinas honno, nid yw’n syndod dysgu ei fod wedi priodi Cymraes,
Mary James, a ymfudasai o Gastell Newydd Emllyn. * Byddai John Edwards — neu
Eos Glan Twrch — yn un o hoelion wyth diwylliant llenyddol Cymraeg yr Unol
Daleithiau hyd ei farwolaeth ym 1887.

Ac felly wrth drafod y gerdd a gyhoeddwyd ganddo ym mis Gorffennaf 1838,
mae’n bwysig cofio’r cyd-destun ehangach: ac yntau ymysg y Cymry llengar
hynny a oedd yn ceisio creu a chynnal diwylliant Cymraeg yn Efrog Newydd yn y
1830au, roedd dyfodiad y misolyn newydd hwnnw, ¥ Cyfaill o 'r Hen Wiad, ym mis
Ioanwr 1838 yn ddatblygiad i’w groesawu’n fawr. Dyma gyfrwng a allai gysylltu
cymuned Gymraeg Efrog Newydd 4 chymunedau Cymraeg eraill ar draws yr Unol
Daleithiau. Ac felly aeth Eos Glan Twrch i'r afael &’r cyfrwng newydd hwnnw
gan gyhoeddi ym mis Gorffennaf'y flwyddyn gyntaf honno y gerdd ddiddorol hon,
‘Cywydd i Anerch y Beirdd yn yr Unol Daleithiau.”> Daw’n amlwg wrth ddarllen
y cywydd mai ‘Beirdd Cymraeg’ yw ystyr y gair ‘beirdd.’

Gellir gweld y testun hwn fel datganiad hunanymwybodol; dyma ymgais Eos
Glan Twrch i sicrhau lle iddo’i hun yn y gymuned lenyddol Gymraeg newydd a
oedd yn dechrau magu nerth yn America ar y pryd. Mae’r gerdd hon hefyd yn
tystio’n huawdl i’r wedd gymunedol-gyhoeddus ar y traddodiad barddol Cymraeg.
Cyhoeddodd Eos Glan Twrch drwy gyfrwng y testun hwn ei fod yn gweithio’n
galed yn ei wlad newydd er mwyn helpu creu a chynnal diwylliant barddol
Cymraeg bywiog yno.

Dechreua’r anerchiad gyda phedwar cwpled pwrpasol: ¢

Y BEIRDD, haeddiannol o barch,
Y Chwi’n benaf gaf gyfarch;
Cyfaill wyf yn cofio lles

3 J.E. Lloyd, R. T. Jenkins a William Llewelyn Davies (goln), Y Bywgraffiadur Cymreig Hyd
1900 (Llundain, 1953), t. 176. Dywed y Bywgraffiadur mai ym 1808’ yr ymfudodd John
Edwards i’r Unol Daleithiau; rhaid ei fod yn wall teipio am ‘1828.’

4 R. D. Thomas, Cyflawn Olygfa ar Gymry America (Utica, 1872), tt. 152-3.

Eos Glan Twrch [John Edwards], ‘Cywydd i Anerch [sic] y Beirdd yn yr Unol Daleithiau,” ¥

Cyfaill o’r Hen Wlad (Gorffennaf, 1838), 210-11.

6 Mae gan Y Cywydd i Annerch y Beirdd yn America’ 182 o linellau, ond ni thrafodir ond
detholiad o’r llinellau hyn yn yr erthygl hon. Rwyf yn gobeithio cyhoeddi golygiad llawn yn y
dyfodol agos.

W

Beirddion o fon y fynwes.
Gwedi symud o’m tud hen,
Trywydd ar blant yr awen,

A chan iachus chwenychwyf,
Diliau beirdd yr ardal b’wyf.’

Mae llawer yn digwydd yn y llinellau agoriadol hyn. Cawn yn y cwpled cyntaf
ddatganiad plaen sy’n cyflwyno agenda’r Eos gan hefyd nodi’r statws neu’r ‘parch’
sy’n ddyledus i’r frawdoliacth farddol yn ei dyb ef. Fe ddisgrifia’r ail gwpled y
bardd ei hun fel ‘Cyfaill,” gan chwarae ar deitl y cylchgrawn a gyhoeddodd y gerdd
hon ac awgrymu bod gan y cylchgrawn ei hun r61 yn y prosesau dan sylw. Pwysleisir
wedyn y ffaith bod yr Eos yn fewnfudwr o Gymro (gyda’r geiriau ‘tud hen’ yn
cyfeirio at ei wlad enedigol ac yn cymryd lle’r ymadrodd ‘yr Hen Wlad’ sy’n britho
cynifer o ysgrifau Cymraeg Americanaidd o’r un cyfnod). Gwrthgyferbynna’r ‘hen
wlad’ honno neu’r ‘tud hen” hwnnw &’i ‘ardal’ newydd wrth ddweud ei fod yn ceisio
cael hyd 1 ‘[g]an iachus’ a chynnyrch beirdd yno. Mae un o’r geiriau a ddefnyddia,
‘diliau’ (lluosog “dil,” *dil meél’), yn dechrau sefydlu delweddaeth wedi’i seilio ar
fyd natur. Peth cwbl gyffredin yw disgrifio cerdd Gymraeg fel ‘cén,” ond gwelir
ar 0l darllen ymhellach fod a wnelo’r ‘gdn’ y mae’r ‘Eos’ yn chwilio amdani a’r
cywair delweddol hwn mewn modd penodol 1awn.

Gyda’r agoriad hwn mae Eos Glan Twrch wedi paratoi’r ffordd ar gyfer y
disgrifiad o’r gymuned hon o fewnfudwyr barddol Cymraeg a ddaw’n nes ymlaen.
Ond cyn manylu ar y thema honno, mae’n tynnu sylw at y caledi a wynebai’r
prydydd a geisiai greu a chynnal diwylliant barddol Cymraeg yn America. Dywed
ei fod yn ‘Byw’n egwan hen annogaeth,” ac yntau:

Heb gyfeillion i’w lloni,
Na chan at ei hanian hi,

Ni cha géd na nodded neb.
Ni rydd anian rwyddineb[.]*

Cwyna’n bennaf am ddau ddiffyg: diffyg cymuned farddol (y ‘[c]yfeillion’
barddol y mae’n chwilio amdanynt, ac yntau ‘[a]r drywydd plant yr awen”) a diffyg
nawdd (‘Ni cha géd na nodded neb’). Gwél y darllenydd erbyn diwedd y cywydd
mai disgrifio’r gorffennol agos y mae’r bardd yma; deuir i sylweddoli’i fod yn
gwrthgyferbynnu’r cwyno am ddiffyg nawdd a geir yn y llinell hon 4’r tro ar fyd a
ddaeth i ran Cymry America gydag ymddangosiad ¥ Cyfaill o 'r Hen Wlad. Hynny
yw, cynigia’r cylchgrawn newydd ychydig o’r nawdd y buasai beirdd Cymraeg
Americanaidd fel Eos Glan Twrch yn dyheu amdano. Ond caiff y darllenydd ei
dywys yn amser presennol than gyntaf'y gerdd i gydymdeimlo 4’r bardd unig hwn
heb ‘neb’ i’w gynnal. ‘

Symuda wedyn i gyflwyno trosiad estynedig sy’n ganolog i’r cywydd, un
wedi’i wreiddio ym myd natur. A’i enw barddol ei hun
7 Eos Glan Twrch [John Edwards], ‘Cywydd i Anerch [sic] y Beirdd yn yr Unol Daleithiau,” Y

Cyfaill o’r Hen Wlad (Gorffennaf, 1838), 210.
8 Ibid., 210.

yn ei ddisgrifio fel aderyn (‘Eos’), & John Edwards rhagddo i ddisgrifio’r
beirdd y ffarweliasai 4 hwy wrth ymadael a’r Hen Wlad fel ‘adar’:

Cor pluog, arab luaws,

A’u swn mwyn, cysson, a maws,
Oedd brydferth ar bob perth, pan,
Yn fy iachus fro fechan,

A’u music hoff y’mysg gwydd,
Cyduno caid awenydd[.])°

Yn debyg i’r hyn a geir mewn nifer o gywyddau gan Ddafydd ap Gwilym sy’n
personoli adar a’u disgrifio fel beirdd, sail syniadaethol y trosiad estynedig hwn
yw’r tebygrwydd a awgrymir thwng canu’r adar a chanu’r beirdd. Mae disgrifio’r
beirdd/adar hyn fel ‘cor pluog’ yn awgrymu nad haid afreolus o anifeiliaid yn
gwneud swn heb synnwyr sydd yma, ond ‘cor’ o unigolion sy’n cydganu. Dyma
danlinellu’r wedd gymunedol ar ddiwylliant barddol Cymraeg.

Ac yntau wedi mwynhau cydganu a’r ‘adar’ eraill hyn yn ‘iachus fro fechan’
yr Hen Wlad, mae’n troi’i sylw at y rhwystrau sy’n wynebu’r ymfudwr barddol yn
ei wlad newydd:

Eithr y wlad ddyeithrol hon

Ni fedd y cyfryw foddion.

Yma nid oes amnaid dydd

Gan hudol gan ehedydd,

Y's anhyfryd swn Efrog,

Un fronfraith ychwaith na chég,
Draw’n y llwyn, heb dro’n eu llais,
Ar nos glaiar nis clywais.!?

Gan adleisio’r modd y mae Dafydd ap Gwilym yn disgrifio adar fel ‘clerwyr
coed’yn ‘Y Deildy’, a chan hefyd adleisio’r pwyslais a geir yn y cywydd canoloesol
hwnnw ar y cysylltiad rhwng yr adar hyn a’u cartref y tu hwnt i fyd dynion, mae’r
bardd Cymraeg Americanaidd hwn yn gwrthgyferbynnu swn hyfryd yr adar sy’n
canu yn y goedwig 4 thwrw dinas Efrog Newydd.!!

Os yw’r gerdd a briodolir i Ddafydd ap Gwilym yn cysylltu canu’r adar a
delfryd y bardd a fyn ganu i’w gariad mewn ‘deildy’ yn bell o anheddau pobl,
mae Eos Glan Twrch yn defnyddio’r cysylltiad delweddol rhwng beirdd ac adar er
mwyn trafod cyflwr y prydyddion Cymraeg hynny a oedd wedi ymfudo i’r Unol
Daleithiau. Mae’n eu disgrifio fel adar prin nad yw’n hawdd cael hyd iddynt gan
eu bod ar wasgar yn y goedwig fawr Americanaidd:

Eithr chwi sydd ymaith ar chwal,

9 Ibid., 210.

10 Ibid, 210.

11 Thomas Parry (gol.), Gwaith Dafydd ap Gwilym (Caerdydd: Gwasg Prifysgol Cymru, 1979), t.
321.

Lu, hyd wyneb gwlad anial,
Mal adar rhwysgar esgyll

A wylltiwyd draw a bollt dryll
Wedi ysgar yn disgyn

Gyda braw ar goed y bryn.'?

Yn ogystal 4 gosod y gerdd hon mewn cyd-destun barddol Cymraeg ehangach a
nodi’i bod hi’n perthyn o ran ei delweddaeth i linach sy’n mynd yn 611 o leiaf gyfnod
Dafydd ap Gwilym, mae hefyd yn bosibl ei gosod mewn cyd-destun llenyddol
Americanaidd ehangach, gan nodi’r gwahanol ffyrdd y mae beirdd Americanaidd
o dras Ewropeaidd wedi ymateb i dirwedd y cyfandir. Yn wahanol i frodorion
America a ddefnyddiai eu dulliau traddodiadol hwy o gyfansoddi barddoniaeth,
caneuon a straeon er mwyn trafod eu perthynas 4 thirwedd eu cartref, bu’n rhaid i
fewnfudwyr o Ewrop a’u disgynyddion addasu’r adnoddau ieithyddol a llenyddol a
oedd ganddynt wrth geisio darlunio golygfeydd Americanaidd dieithr. Dyna gerdd
boblogaidd William Cullen Bryant, ‘The Prairies,” a gyhoeddwyd gyntaf yn y
1830au (sef yr un cyfnod & chywydd Eos Glan Twrch). Ymysg pethau eraill, mae’r
gerdd hon yn fyfyrdod ynghylch ymdrechion i addasu’r Saesneg a ddaethai dros yr
Iwerydd gyda mewnfudwyr er mwyn trafod amgylchiadau daearyddol newydd. Fel
hyn y disgrifiodd William Cullen Bryant y ‘paith’ Americanaidd:

These are the Gardens of the Desert, these

The unshorn fields, boundless and beautiful,
For which the speech of England has no name —
The Prairies. I behold them for the first time,
And my heart swells[.]*?

Dywed y bardd Saesneg hwn fod yn America dirwedd nad yw ‘iaith Lloegr’ yn
gallu’i disgrifio.

Gan oedi ychydig ac ystyried y berthynas rhwng dyfeisiau llenyddol a’r
‘realiti’ y maent wedi’u seilio arni, mae’n bwysig nodi bod y Gymru ganoloesol
yr oedd Dafydd ap Gwilym yn ei hadnabod yn fwy coediog o lawer na Chymru’r
bedwaredd ganrif ar bymtheg. Diflanasai llawer o goedwigoedd Cymru yn ystod
y cyfnod modern cynnar wrth i dir gael ei droi’n borfa ar gyfer y defaid a ddeuai’n
gynyddol gyffredin. Trawsffurfiasai diwydiannu dirwedd Cymru hefyd, proses a
gofnodir mewn cerdd rydd o’r unfed ganrif ar bymtheg, ‘Coed Glyn Cynon’:

Aberdar, Llanwynno i gyd,
Plwy’ Merthyr hyd Lanfabon,
Mwyaf adfyd a fu erioed
Pan dorred Coed Glyn Cynon.

Torri llawer parlwr pur

12 Eos Glan Twrch [John Edwards], ‘Cywydd i Anerch [sic] y Beirdd yn yr Unol Daleithiau,” ¥
Cyfaill o’r Hen Wlad (Gorffennaf, 1838), 210.
13 William Cullen Bryant, Poems (Efrog Newydd: Harper and Brothers, 1836), t 50.

Lle cyrchfa gwy”r a meibion;
Yn oes dyddiau seren yw;
Mor araul yw Glyn Cynon.

L..]

Llawer bedwen las ei chlog
(Ynghrog y bytho’r Saeson)
Sydd yn danllwyth mawr o dan

Gan wy”r yr haearn duon."

Felly mor gynnar ag Oes y Tuduriaid, roedd o leiaf un bardd Cymraeg yn cwyno
am y modd y dinoethwyd Cymru (neu ran o Gymru) 0’1 choed, gan ei gwneud hi’n
anodd i’r bardd gyrchu ‘parlwr pur’ y goedwig a chydganu &’r adar.'®

Gellid awgrymu bod atgof o goedwigoedd hynafol Cymru wedi parhau’n rhan o
gynhysgaeth ddiwylliannol y wlad er bod y rhan fwyaf o’r coedwigoedd eu hunain
wedi diflannu. Pan aeth Eos Glan Twrch ati i gyfarch beirdd Cymraeg America
ym 1838 roedd yn gallu ailwampio’r hen ddelweddaeth honno a’i defnyddio wrth
gyfeirio at gyd-destun newydd mewn gwlad newydd. Mae’n ddiddorol iawn nodi
nad oedd son am adar y goedwig yn camliwio realiti’r wlad newydd honno: roedd
coedwigoedd mawrion i’w cael mewn rhannau helaeth o ogledd-ddwyrain yr
Unol Daleithiau yn ystod hanner cyntaf y bedwaredd ganrif ar bymtheg; roedd
y ddelweddaeth hon yn fwy perthnasol o lawer yn America gan fod tirwedd y
cyfandir yn fwy coediog o lawer na’r hyn a geid yng Nghymru.

Dywed John Edwards ei fod am chwilio’r coedwigoedd Americanaidd hyn er
mwyn cael hyd i’r adar barddol Cymraeg sydd ar wasgar yn y wlad newydd:

Chwiliaf, nid oedaf yn awr,
Gonglau coediog éang-lawr

Yr Amerig faith drigfod,

Am ein beirdd sy’ yma’n bod.'¢

Wedi sefydlu’r trosiad estynedig sy’n troi’r mewnfudwyr barddol yn adar a’i
wreiddio’n gadarn yn nhir coediog America, fe & Eos Glan Twrch ati 1 wireddu’r
addewid a chasglu’r ‘adar’ gwasgaredig hyn ynghyd drwy restru’r beirdd Cymraeg
Americanaidd y gwyddai amdanynt. Yn briodol ddigon, mae cofrestr yr Eos yn
dechrau ar ei stepan drws ei hun yn ninas Efrog Newydd, a hynny cyn ehangu cylch
yr ymchwil i gynnwys yr ardal gyfagos. Os oedd wedi cwyno am swn ‘anhyfryd’
Efrog Newydd yn gynharach, mae’n unioni’r cam drwy ganmol y ddinas y tro hwn:

14 Thomas Parry (gol.), The Oxford Book of Welsh Verse (Rhydychen: Gwasg Prifysgol Rhydy-
chen, 1962), tt. 206-8. Gweler hefyd Christine James yn Hywel Teifi Edwards (gol.), Cwm
Cynon (Llandysul: Gwasg Gomer, 1997).

15 Mae’r wedd ddialgar ar y gerdd yn tanlinellu’r cysylltiad thwng y coed a’r adar: “Mynnaf
wneuthur arnynt gwest / O adar onest ddigon, / a’r dylluan dan ei nod / a fynna’ i fod yn hang-
mom.” Oxford Book of Welsh Verse, t. 207.

16 Eos Glan Twrch [John Edwards], ‘Cywydd i Anerch [sic] y Beirdd yn yr Unol Daleithiau,” ¥
Cyfaill o'r Hen Wlad (Gorffennaf, 1838), 210.

O Efrog enwog yn wir,

Llundain y gorllewindir,

Yn fwyn rhaid cychwyn, os caf,

Idd ei chél e ddychwelaf.

Yn gyntaf thoddaf i’'m rhes

Wilym ab Ioan hyles.

Ddawnus wr o’r ddinas hon,

Fawrygir gan Efrogion -
[....]

Wedi’n, buan symudaf

I’r Ynys Hir y neshaf

At Wilym Fardd, er’s talm fu

A’i esgud ddawn yn cysgu;

Ond cain adeg can ydyw."”

Ymysg y pethau eraill sy’n gwneud y gerdd hon mor ddiddorol yw’r ffaith ei
bod hi’n enghraifft drawiadol o ffenomen sy’n nodweddu llawer o lenyddiaeth
Gymraeg Americanaidd, sef'y modd y defnyddiodd beirdd a llenorion eu hadnoddau
ieithyddol er mwyn meddiannu eu gwlad fabwysiedig. Yn ogystal & Chymreigio’r
ymadrodd Americanaidd (New) Yorkers fel ‘Efrogion’ mae’n rhoi cyfieithiad hylaw
ini o’r enw lle Long Island — “yr Ynys Hir.”

Symuda’n bellach oddi cartref wedyn, gan deithio drwy gyfrwng ei ddychymyg
barddol i swydd Oneida yng ngogledd talaith Efrog Newydd, cyrchfan i lawer o
ymfudwyr Cymreig y cyfhod:

Byddwch lon brydyddion da, -
Rhaid rhoi naid hyd Oneida,
Ac holi y trigolion

Hyd y sir am Edward Sion,
Bardd, mab i fardd sy’n ei fedd,
Awdwr gwiwglod o’r Gogledd.
Bro yw Oneida hardd bryd,
Mae Ifan yma hefyd,

Gymro, a gar Gymraeg gu,
Brawd addas am brydyddul[.]"™

Awgrymwyd yn barod fod y modd y mae Eos Glan Twrch yn Cymreigio enwau
lleoedd Americanaidd yn awgrymu’i fod yn hawlio lle yn yr Unol Daleithiau ar
gyfer diwylliant barddol Cymraeg, gellid awgrymu’i fod yn defnyddio techneg
arall hefyd er mwyn gwneud yr un peth, sef ‘darostwng’ enwau brodorol i reolau

17 Ibid., 210. Cyhoeddwyd cryn dipyn o waith Gwilym Fardd a Gwilym ab loan yn yr Unol
Daleithiau yn ystod hanner cyntaf'y bedwaredd ganrif ar bymtheg. Ar y llaw, nid yw rhai o’r
beirdd eraill y mae’r Eos yn cyfeirio atynt yn hysbys. Rwyf yn gobeithio cael cyfle i drafod
manylion bywgraffyddol y beirdd a restrir yn y cywydd yn y dyfodol.

18 Ibid., 210.

mydryddol y cywydd. Gwna’r gair Oneida yn rhan o fydryddiaeth y gerdd, gan
ddangos bod yr iaith Gymraeg a’i hadnoddau hi’n gallu ymateb yn greadigol i
amgylchiadau’r wlad newydd. (Gellid awgrymu bod yr Eos felly’n rhagweld yr
hyn y byddai T. H. Parry-Williams yn ei wneud yn yr ugeinfed ganrif gydag enwau
Americanaidd megis Santa Fe. Cofir hefyd gerdd Iwan Llwyd, ‘Far Rockaway.’)"

Mae’n oedi yn un o gymunedau Cymraeg swydd Oneida, Remsen, er mwyn
cael hyd i ‘Morris o wlad Meirion.” Teithia wedyn i ‘Chwilio Ohio ar hyd’ am
‘Un Huw Sion,” a hynny cyn mynd i fwynhau ‘siriol gymdeithas lorwerth’ yn
‘[Nh]re’ Pyllau’ (Pittston) a ‘mwyn anian’ Ab Dyfawal ym ‘Maesdre’r Mwynwyr’
(Minersville), ill dau yn nhalaith Pennsylvania. Cawn yr Eos yn hedfan i’r de
cyn hir er mwyn cael hyd i Don Glan Towy ym Mobile, Alabama, yr olaf o naw
bardd a restrir yn y cywydd.? (Gyda llaw, gellid awgrymu bod cywydd canoloesol
Gruffudd Liwyd yn cynnig cynsail ar gyfer y math hwn o restr farddol.?")

Mae iaith fywiog y gerdd yn ein cymell i ddychmygu bod y bardd hwn yn
teithio’n gyflym o gwmpas y wlad fawr, gan ‘roi naid’ i ‘Oneida’ cyn symud ‘am
ennyd’ i ‘chwilio Ohio.” Ond, diolch i gyfrwng y wasg argraffu, roedd yn bosibl
iddo droi’r ddyfais ffantasiol hon yn fath o realiti: er bod Eos Glan Twrch yn byw
yn Efrog Newydd, roedd y cylchgrawn yn cludo’i gerdd i ddarllenwyr Cymraeg ar
draws yr Unol Daleithiau. Mewn geiriau eraill, roedd Y Cyfaill o’r Hen Wlad yn
gyfrwng iddo daflu rhwyd y cywydd annerch hwn yn eang er mwyn casglu ynghyd
yr adar a oedd ar wasgar yn y coedwigoedd Americanaidd.

Ac felly try’r bardd ran olaf ei gywydd yn gerdd o fawl i’r misolyn a’i olygydd,
gan dynnu sylw at arwyddocad y cylchgrawn newydd a gyhoeddid yn Efrog
Newydd a’i ddisgrifio fel ‘cyfrwng’ a fyddai’n dod a’r beirdd gwasgaredig ynghyd:

Dwg Efrog in’ deg gyfrwng,
Ni ludd rhydd gynnadledd rhwng
Y beirdd yn mhob ardall bell —
O hyn allan daw’n well-well.
Y Cyfaill, ei enw cofir
Tra Cymry, bydd hyny’n hir —
Cyfaill bardd cuaf lle b’o,
E fyn hawn y fan honno.
[....
Beirdd cu awenyddu wnant,
[....]
Olygydd, it beunydd b’o
Wych hwyl i’w oruchwylio.
[....]

19 Jerry Hunter, ‘O’r Ymfudwr Ffuglennol i’r Twrist Barddol: Teithiau Llenyddol i America’, yn
M. Wynn Thomas (gol.), Gweld Sér [:] Cymru a Chanrif America (Caerdydd: Gwasg Prifysgol
Cymru, 2001), yn enwedig tt. 55-68.

20 ‘Cywydd i Anerch y Beirdd yn yr Unol Daleithiau,” 210.

21 Gweler ‘Y Cwest ar Forgan ap Dafydd o Rydodyn’, yn Henry Lewis, Thomas Roberts ac Ifor
Williams (goln), Cywyddau lolo Goch ac Eraill (Caerdydd: Gwasg Prifysgol Cymru, 1937), tt.
116-18.

A ninau, sydd yn weiniaid,
Cofiwn, yn ol rheol, rhaid
Naddu ein cynganeddion
Aty sill, neu tewi son.

Cofiwch i’r bardd gwyno ar ddechrau’r cywydd am yr amgylchiadau a oedd
yn ei gwneud hi’n anodd iddo ef a’i debyg gynnal diwylliant barddol Cymraeg yn
America, gan nodi dau fath o ddiffyg — diffyg nawdd a diffyg cymuned farddol.
Cafodd yn ymddangosiad Y Cyfaill o’r Hen Wiad fodd i gasglu adar barddol o’r
un lliw ynghyd a chreu cymuned lenyddol Gymraeg. Rhydd ddisgrifiad cryno i ni
o’r prosesau hyn: ‘rhydd gynhadledd rhwng y beirdd ym mhob ardal bell.” Trafoda
hefyd y berthynas rhwng y beirdd a golygydd y cylchgrawn, gan awgrymu bod pob
un ohonynt yn ysgwyddo cyfrifoldeb am y gymuned lenyddol newydd hon.

Mae’n hoelio sylw ar ddatblygiad hynod bwysig: trwy gyfrwng y wasg roedd
diwylliant barddol Cymraeg Americanaidd yn symud y tu hwnt i’r gymuned leol
(yn ninas Efrog Newydd, er enghraifft) i lefel genedlaethol yr Unol Daleithiau.
Mae’r adar gwasgaredig yn cydganu mewn ‘rhydd gynhadledd’; maent yn perthyn
i gymuned lenyddol genedlaethol. Gellir casglu bod y gerdd hon yn fynegbost
hynod bwysig sy’n dangos i ni drobwynt cynnar yn natblygiad y diwylliant
llenyddol Cymraeg Americanaidd newydd.

Yn wir, gwelwn arwyddion eraill fod y diwylliant hwnnw’n ymgrythau ar
ddiwedd y 1830au ar dudalennau’r Cyfaill. Ym mis Mai'r flwyddyn ganlynol
cyhoeddwyd cywydd gan fardd a arddelai’r enw ‘Mwyalchen Glan Wnion’, yn
cwyno am y ffaith nad oedd Eos Glan Twrch wedi’i enwi (neu wedi’i henwi)
yn y rhestr honno o feirdd Cymraeg Americanaidd. Yn debyg i’r hyn a geir
mewn ymrysonau barddol canoloesol, cydiodd y Fwyalchen yn nelweddaeth ei
gwrthwynebydd gan ei throi at ei dibenion hi ei hun. Gan adleisio cywydd gwreiddiol
yr Eos, disgrifiodd y Fwylachen yr Unol Daleithiau fel gwlad goediog. Yn yr un
modd, cydiodd yn yr un trosiad estynedig a darlunio beirdd Cymraeg America
fel adar ar wasgar yn y goedwig fawr Americanaidd, gan blethu’r drafodaeth a
chyfeiriadau sarhaus at genhedloedd eraill:

Dublin i Wyddel dyblog,
Llundain i Sais cryglais crog,
Rhufain i Bab y rhyfyg,
(Forwyn ffol, fawr iawn ei ffug;)
A mawrion goed Amerig

wrth raid, i Wylliaid yn wig[.]*

Cyhoeddodd yr Eos gywydd arall yn ateb y Fwylachen, gan ymddiheuro am ei
hanwybyddu:

22 ‘Cywydd i Anerch y Beirdd yn yr Unol Daleithiau’, 210-11.

23 ‘Mwylachen Glan Wnion At Eos Glan Twrch [:] Cywydd yr Ham, 1 Eos Glan Twrch, nad aner-
chasai y Bardd yn “Anerch Beirdd yr Unol Daleithiau”,” Y Cyfaill o ’r Hen Wlad (Mai, 1839),
146. Nid wyf yn gwybod beth oedd enw go iawn y bardd hwn.

Y llynedd tros y llwyni

A dwys hynt ehedais i
Heibio i’w Iwyn heb wybod
O’i fewn i fwylachen fod[.]*

Gan adleisio unwaith eto ymrysonau barddol y gorffennol, 4 John Edwards
rhagddo er gwaethaf ei ymddiheuriad i droi rhethreg y bardd arall at ei ddibenion
celfyddydol yntau a throi’r drafodaeth yn gyfle i arddangos ei ddoniau barddol ei
hun.

Cawn yn yr ymryson barddol hwn enghraifft o’r ‘rhydd gynhadledd’ y
cyfeirio’r Eos ati yn ei gywydd cyntaf. Tystia’r cyfan i natur y diwylliant llenyddol
Cymraeg Americanaidd newydd. Gwelwn fod yr Eos a’r Fwyalchen wedi mynd
ati 1 ailwampio agweddau ar y diwylliant barddol a ddaethai o’r Hen Wlad gyda’r
ymfudwyr barddol hyn gan eu haddasu ar gyfer dibenion eu gwlad newydd. Yr hyn
a wnaeth Eos Glan Twrch yn Y Cywydd i Annerch y Beirdd yn yr Unol Daleithiau’
oedd rhoi hen adnoddau barddol ar waith mewn cyd-destun newydd gan eu bywiogi
o’r newydd a’u gwneud yn berthnasol i amgylchiadau’r Gymru Americanaidd
newydd. Mae trosiad canolog y gerdd yn crisialu hyn oll: os yw’r adar hyn yn canu
yn Gymraeg, mae’r goedwig sy’n gartref iddynt yn gwbl Americanaidd.

[SUMMARY]

‘Welsh Birds in an American Woodland’

To what extent can we say there is a Welsh literature of America, distinct from the
Welsh literature of Wales? Did Welsh poets, writers, critics, editors and readers
in America identify themselves as belonging to a Welsh-American culture? The
article argues that at least some Welsh-Americans did identify themselves in this
way even before the end of the 1850s. The development of a Welsh-language press
in the United States was a significant factor in the development of this culture,
particularly the influential magazine Y Cyfaill o'r Hen Wlad (‘Friend of the Old
Country’), published monthly in New York from January 1838. The article focuses
on a poem by ‘Eos Glan Twrch’ (John Edwards) published in this magazine in July
1838. Having moved to the US in 1828, at the age of 22, John Edwards became the
President of the New York Welsh Society and a mainstay of Welsh-language culture
in New York. His poem, ‘Cywydd i An[n]erch y Beirdd yn yr Unol Daleithiau’
(‘Poem to Greet the Poets in the United States’), was addressed to Welsh-language
poets and was part of an ambition to help create and sustain a dynamic Welsh-
language literary culture in America. This poem describes the difficulties facing the
Welsh poet composing in America, particularly that of finding support. Edwards’
poetic name was ‘Eos’, ‘Nightingale’, and he describes other poets who left Wales
as ‘birds’, using extended metaphors of the kind associated with the medieval poet
Dafydd ap Gwilym, who also personified birds as ‘poets’. Just as Dafydd ap Gwilym
made a distinction between the woodland home of the birds and the worldly lives
of men, so John Edwards contrasts the sweet sound of birds in the woodland with

24 ‘Eos Glan Twrch At Fwyalchen Glan Wnion: Ateb i Gywydd yr Ham,” Y Cyfaill o 'r Hen Wiad
(Medi, 1939), 273.

the noisy city of New York. He uses the metaphorical comparison of birds and
poets to highlight the situation of Welsh poets who moved to the United States,
describing them as rare birds scattered in the great woodlands of America. But,
like other European migrants, Edwards is also responding to the strangeness of the
American landscape, like his contemporary William Cullen Bryant, whose poem
‘The Prairies’ describes them as ‘gardens of the desert ... for which the speech of
England has no name’. In his poem, Edwards gathers the poets/birds together by
listing the names of the Welsh-American poets that he knows in all parts of the
country, while translating American place-names such as Long Island into their
literal Welsh equivalents — “Yr Ynys Hir’ — as a means of claiming this new land
for Welsh-Americans. Oneida, in New York State, destination of many migrants
from Wales, is absorbed into the cywydd metre in a similar act of appropriation.
The poem ends by praising the monthly magazine which published it and made it
possible for the poet’s greeting to reach all the Welsh poets throughout America
and thus create a Welsh literary community. The poem, and the magazine which
published it, can be seen as early signposts towards a growing Welsh-language
literary culture in America.





